
Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

ОРШЛЫН ОРОНД

	«Тэр юу вэ?» гэдэг нэртэй оньсого тааврын нэгэн ном 1960 онд хэвлэгдэж багачууд та нарын бичгийн ширээнээ дэлгэгдсэнийг санаж байгаа байх! Тэр номыг зохиолч Т. Жамъянсүрэн бичин, түүнээс хойш «Санаж явахад санамж», «Хэн хэлэх, ярих, таах вэ?», «Зурам хөтөлсөн чогчиго» гэдэг номуудыг хүүхдүүддээ зориулж бичсэн бөгөөд одоо «Эв зүй» хэмээх номоо та нартаа толилуулж байна.

	Т. Жамъянсүрэнгийн энэ номд амьдралын үнэнийг энгийн уран хошин үгээр эвтэйхэн дүрсэлсэн учир ямар нэгэн хэрэг үйлийн учир явдлыг тунгаах, тэр бүхэнд санаа сэхээ авхуулан сайныг дагаж, мууг жигшүүлэх сургаал дүүрэн байна. Түүнчлэн авиа, үгийг зөв дуудахаас эхлээд тод цэвэр ярьж сурахад тусална. Тийм учраас залуу зохиолч Т. Жамъянсүрэнгийн энэ ном хүүхэд багачууд та нарын хэлний боловсролыг дээшлүүлэх, ухааран ойлгох, оюун ухаанаа хөгжүүлэхэд эрхбиш нэмэр хандив болно гэдэгт итгэж байна.

	 

	Редактор М. Баянзул

ТҮРГЭН ХЭЛЛЭГ

	Хэн түргэн хэлбэл

	Хэл үг чинь хурц болно.

	 

	Сүрэл, солир

	Хүлэр, хүрэл дөрвийн

	Хүлэр, сүрэл хоёр нь хөнгөн үү?

	Хүрэл, солир хоёр нь хөнгөн үү?

	 

	 

	Бороонд норсон

	Бор саарал морины

	Олом жирмийн олон ором.

	 

	 

	Даргар торгон дээлийн

	Далбагар урт хормойг

	Даргар торгон дээлийн

	Далбагар урт хормой гэнэ

	 

	 

	Далангийн энгэрийн

	Далан цагаан гэрийн

	Дан цагаан бүрээс

	 

	 

	Цас час улаангүй

	Цав цагаан

	Цус цав цагаангүй

	Час улаан

	 

	 

	Төлгөн хонинууд

	Түргэн хөлтэй юу?

	Иргэн хонинууд

	Түргэн хөлтэй юү?

	 

	 

	Хүрэл илүүр

	Болор ээрүүл

	 

	 

	Уул, ул ууль гурав

	Нэр үг

	Уйлах, улайх уллах гурав

	Үйл үг

	 

	Хүрэн үрээний

	Хөвөрхий уяа

	Хөрвөхөд нь ч хөвөрнө

	Хөлбөрөхөд нь ч хөвөрнө.

	 

	 

	Хүрэн морь хөлрөхөөрөө

	Хөлсөө хөрвөөнө

	Хүрэн бух хөлрөхөөрөө

	Хөлсөө шөргөөнө

	 

	 

	Жороо морины

	Жолоог нь дарвал

	Жороо нь орохоос

	Жороо морины

	Жолоог нь дарахгүй бол

	Жороогоороо явахгүй.

	 

	 

	Улаан уулын туулайн

	Туйлын дулаан

	Долоон арьс

	 

	 

	Арын уулын асга

	Авдрын урдах адасга

	 

	 

	Улаа удаан нэхлээ гээд

	Унаа нь ч эцээгүй

	Улаач нь ч цуцаагүй

	 

	 

	Дээш шидсэн

	Дээс шидэмс

	Цааш шийдсэн

	Тууш шидэмс.

	 

	 

	Бөв бөөрөнхий

	Бөндгөр бөмбөгийг

	Бөв бөөрөнхий

	Бөндгөр бөөрөөр нь

	Бөмбөрүүлэн бөмбөрүүлэн өнхрүүлнэ

	 

	Өргөх өргүүр

	Өлгөх өлгүүр

	 

	 

	Бартаа ихтэй

	Өртөө хиртэй замаар

	Ергүүлэхдээ ядраагүй юм чинь

	Бартаа багатай

	Өртөө хиртэй замаар

	Ергүүлэхдээ ядрахгүй байлгүй.

	 

	 

	Эрээний тэрэгний үйлдвэрийн

	Ирийсэн ерэн есөн

	Эгнэсэн тэрэгний дугуй

	 

	 

	Тэлсэн тэр тэгнүүр дээр

	Тэрлэгээ тээгээд дэлгээд тэнийлгүүлээрэй.

	 

	 

	Жалгад ургасан

	Жалгын яргуйнаас

	Жаран цоохор

	Сэргэр, сэгсгэр сэрх

	Сүргээрээ бүгдээрээ идшилнэ.

	 

	 

	Талын далан таван

	Тарган тарваганы

	Далан таван

	Данагар том арьсыг

	Дангаар нь тушаагаарай.

	 

	 

	Яргуй, яргай хоёрт

	Ялгах ялгаа яриангүй бий

	 

	 

	Ерэн долоон

	Эрмэг хангал данагар эмнэгийг

	Ерэн долоон

	Эрмэг ханхар ханагар эр эмээллээгүй бол

	 

	 

	Ерэн долоон

	Эрмэг хангал, данагар эмнэг

	Ерэн долуулаа хангал эмнэг хэвээрээ байх сан

	 

	 

	Дөрвөн жороо морьтой

	Дөрвөн дөмөг эр

	Дөрвүүлээ дөрвөлжин дээр бууж

	Дөрвөн жороо мориныхоо

	Дөрвөн олмыг чангалаад

	Дөрвүүлээ дөрөө харшуулаад

	Дөрөлжөөр даваад давхичихлаа.

	 

	 

	Хар алаг

	Хул алаг үрээний

	Харин аль нь

	Илүү ороо вэ?

	Харин аль нь

	Илүү жороо вэ?

	 

	 

	Туурай, туруу хоёрын

	Аль нь адуунд

	Аль нь үхэрт байдаг вэ?

	 

	 

	Доргоны арьс

	Хурганы арьс

	Тарваганы арьс гурав

	Гурвуулаа ангийн арьс уу?

	Гурвуулаа малын арьс уу?

	 

	 

	Лүглэгэр мухар хөх бух

	Лүглэгэргүй мухар хөх бух

	Хоёулаа ихэр

	Мухар хөх бух

	 

	 

	Далаа долоо долоосон

	Далан долоон улаан тарлан бяруу

	 

	 

	Эгч дуулаад

	Эгц уул өөд авирав

	 

	 

	Элээнүүд элэн халин

	Нэлээд холуур

	Нийлээд нисэв

	 

	 

	Барааны холоос

	Барианы газар луу

	 

	 

	Бараан хээр морь

	Бараагүй хурдалсан нь

	Бадрал бригадын

	Бараан хээр морь байлаа.

	 

	 

	Эрээн тахийн

	Эрээн даахь!

	Эрээн дахны

	Эрээн даахь!

	Ив ижилхэн

	Эрээн даахь!

	 

	 

	Хуш намар өвөлгүй

	Нов ногооноороо байхаас

	Хус намар өвөлгүй

	Нов ногооноороо байдаггүй

	 

	 

	Ногооноор

	Ногоон нуурын эргээр

	Номин ногоон

	Ногоо ургаж ногоорно.

	 

	 

	Ар голын

	Арван борлог

	Алаг морь

	Алтай нэгдлийн

	Атар тарган

	Арван борлог

	Алаг морио!

	 

	 

	Галуу ганганалаа гээд

	Галаа түлэхээ болиод

	Гараад чагнасан чинь

	Галуу ганганаагүй болохоор нь

	Галаа түлэхээр болоод

	Ороод ирлээ

	 

	 

	Онь холбоод

	Ооно буудах гэсэн чинь

	Онь холбосон

	Ооно маань

	Оно гэсэн шиг

	Онцгойроод зогсчхов

	 

	 

	Илүү илүүр эрээд ололгүй

	Илүү ээрүүл эрээд оллоо

	 

	 

	Урд уулын арын

	Хус, хуш хоёр

	Урт, урт ургасан

	Хус хуш хоёроо

	 

	 

	Халтар үрээ хатирснаас

	Халтар үрээ халтираагүй

	 

	 

	Дэлгэр тэнэгэр зуны

	Цэлгэр цэлмэг тэнгэр

	 

	 

	Балчир Балжир

	Өлчир болохоороо

	Идэр өсөөр ч

	Хүдэр эр шиг даардаггүй

	 

	 

	Шилэн цонхны цаана

	Ширэн цүнх!

	Ширэн цүнхний цаана

	Ширмэн хонх

	 

	 

	Хуучин байсан байшин

	Шинэ барьсан байшин

	 

	 

	Үдэш хөдөс оёлоо

	Үдэд хүйдэс хаялаа

	 

	 

	Ширгэн дээр

	Иргэн хонь

	Эргэн дээр 

	Төлгөн хонь

	 

	 

	Хус модон сал

	Хуш модон шал

	 

	 

	Цох, чих, дух гурав гээд

	Цох, чих, дух гурваа заагаарай.

	 

	 

	Зургаан тивийн

	Зураасан зургаас

	Зургаан тивийг

	Зурсан хилээр нь

	Салгаж зааглуулж

	Шалгаж болно.

	 

	 

	Туйлын олон

	Туулайн арьс

	Туулын голын 

	Тулын хайрс.

	 

	 

	Орхоны буудай

	Дарханы будаа

	Аль нь ч адилхан

	Атрын арвин тариа

	 

	 

	Хар цагны

	Хайрцгийн

	Хажуу талын

	Хатуу цаас

	 

	 

	Хавх, чавх хоёрын

	Харин алинаар нь

	Тарвага агнах вэ?

	 

	 

	Суран олом

	Сурамгай морины ч

	Сугыг нь ч омрууг нь ч олойртуулж

	 

	 

	Нийлээд гарсан

	Нэгдлийн хонгор алаг адуу

	Нэлээд холуур

	Хойгуур өнгөрөв үү?

	Нэлээд холуур

	Урдуур өнгөрөв үү?

	 

	 

	Уулаас, хайраас

	Улиас, хайлаас

	Ургуулахаар авчирлаа

	 

	 

	Хайлсан хайлш

	Хайрсан хальс хоёрын

	Аль нь металлыг

	Андууралгүй нэрлээрэй

	 

	 

	Ороолдсон

	Олон олом, жирмийн 

	Ороолдоог нь

	Олуулбал олуулаарай

	 

	 

	Байшин дотор

	Пийшин барих уу?

	Пийшин дотор

	Байшин барих уу?

	 

	 

	Бүрхээрийн бүрхүүлийн

	Бүслүүрийн бүс даавуу

	 

	 

	Бөх хүнийг

	Бөх хүн гэхээс

	Бүх хүнийг

	Бөх хүн гэхгүй

	 

	 

	Уулын буга

	Ууландаа урамдана

	Улаан бух

	Ууртаа урамдана.

	 

	 

	Махир мэхээр эвэртэй

	Ихэр хөвхөр хурганы

	Их хөвхөр хурга нь

	Эрх ихэр хурга

	 

	 

	Ширмэл олом

	Гөрмөл олом хоёрын

	Аль олмоор нь оломлоход

	Олойртуулах осолтой вэ?

	 

	 

	Хэзээд хичээж хичээллэвэл 

	Хэзээ ч хэцүү хичээл байхгүй

	 

	 

	Нимгэн дэвтэр

	Шингэн бэх

	Мөнгөн үзэг

	Мөн ч тустай

	 

	 

	Гэрийн бүслүүр

	Гэрлийн бүрхүүл

	 

	 

	Хурын мөндөр

	Хулгар мөндөл

	 

	 

	Ширээн дээр ширээ давхарлаад 

	Шилэн дээр шилээ өрөөд 

	Сэрээн дээр сэрээ тавиарай.

	 

	 

	Алаг азарга

	Алаг адуундаа алга

	Алга болсон

	Алаг үрээтэй алга

	 

	 

	Тооройгоос тормоо уяад 

	Тойрмоос торойгоо услаарай

	 

	 

	Сүү тэр!

	Сүүдэр дагуул

	Шүү тэр!

	Шүүдэр дагуул

	 

	 

	Цайвар бор тэмүүлнэ

	Сайвар хар тэлгүүлнэ

	 

	 

	Утаа утав уу?

	Гадаа удав уу?

	 

	 

	Эрэг дээрх

	Эрээн тарлан бух

	Эргэж мөргөөд,

	Эргээд, эргээ сэжлэв.

	 

	 

	Тэр мухар

	Хөх ямааны

	Энэ ихэр

	Хөх ишиг

	 

	 

	Сүү ч цагаан 

	Шүү ч цагаан

	 

	 

	Сэргэр сэлмэн эвэртэй 

	Сэгсгэр цэнхэр сэрхийн 

	Сэрвээний шингэн ширүүн хялгас

	 

	 

	Уулын салхи 

	Сэр сэр сэвнэ. 

	Улаан сэрх 

	Шир шир хивнэ.

	 

	 

	Өөрөө үрээгээ

	Өөрийнхөө өрөөлөөр өрөөлдөхгүй 

	Өрөөлийн өөр өрөөлөөр 

	Өрөөлддөг нь юу вэ?

	 

	 

	Эрхэм эрдэнэ 

	Эрдэм ном!

	Эрдэнэ хүсвэл 

	Эрдэм сур!

	Эрдэм сурвал 

	Эрдэнэ тэр!

	 

	 

	Хойд хонгорын нуруун дахь 

	Хонгор алаг азаргатай 

	Хонин жороо голдуу 

	Хорин живаа 

	Хонгор алаг адуу 

	Харин аль нэгдлийн 

	Хонгор алаг азаргатай 

	Хонин жороо голдуу 

	Хорин живаа 

	Хонгор алаг адуу вэ?

	 

	 

	Долоог долоогоор үржүүлбэл 

	Долоон долоо

	Дөчин ес гэж

	Долоовор хуруугаараа 

	Дорлиг заагаад

	Дор нь хариуллаа

	 

	 

	Хичээл номдоо 

	Хичээж шамдана

	Хэзээ ч гэсэн

	Хэзээд бэлхэн!

	 

	 

	Бор, бор болжмор

	Жил, жилд өндөглөнө 

	Бор, бор болжмор

	Жир, жир жиргэнэ.

	 

	 

	Уулын гол мяралзана 

	Уудам тал жирэлзэнэ. 

	Уургач морь яралзана 

	Уургын үзүүр сэрэлзэнэ.

	 

	 

	Цаас цагаан

	Цас цагаан

	Царс цагаан

	Цөм цав цагаан

	 

	 

	Цус улаан

	Зэс улаан

	Зос улаан

	Цөм час улаан.

	 

	Тэнгэр хөх

	Тэнгис хөх

	Тийм ээ!

	Хоёулаа хөв хөх

	 

	 

	Намар шар

	Навч нь шар 

	Нар нь ч шар

	Намраа дуурайж 

	Цөм шав шар

	 


ШИНЭ ОНЬСОГО

	Оньсого таавар хэлэлцэхэд

	Оюун ухаан нээгдэнэ

	 

	Төгөлдөр мэргэн 

	Дуугарахгүй ярина

	Түүний нь бид

	Нүдээрээ үзнэ1

	 

	 

	Хүйтэн өвөл

	Тал дээр хэвтэнэ

	Хойтон хавар нь

	Гол руу гүйнэ.2

	 

	 

	Түмэн бээрийн талбайд

	Цагаан хоргол асгарав.

	Түүж авъя гэтэл

	Цалгиж халгиад явчхав3

	 

	 

	Бэлчээр нутаг нь хэмжишгүй

	Билчих сүрэг нь тоолшгүй

	Малчин эзэн нь гэвэл

	Махир ганц авгай4

	 

	 

	Мөнгөн малчин

	Малаа туусаар

	Өргөн талаас буцахад

	Алтан эзэн

	Галаа бадруулсаар

	Өнөөдрийг зарлаж ирнэ5

	 

	 

	Ихрээрээ төрөөгүй ч 

	Ижлээрээ байдаг 

	Хоёулаа хамжаад 

	Хоол зөөдөг6.

	 

	 

	Дэргэд нь хэрэв очиж

	Дээл дахыг нь тайлж

	Нүцгэн биеийг нь харвал 

	Нүдний нулимс гоожно7.

	 

	 

	Сүлбэж яваад 

	Сүүлээ гээнэ8.

	 

	 

	Шулмал шулуун нуруу

	Хар чулуун нугастай

	Хар чулуун нугас нь

	Хавтгай талаар гүйдэлтэй 

	Гүйж одсон мөр нь

	Гуйж олшгүй эрдэнэ9

	 

	 

	Зогсоо чөлөөгүй

	Үргэлж явдаг ч 

	Зогссон байраа

	Өөрчилж чаддаггүй10.

	 

	Хоёр дугуй цагариг

	Хос ижил хутга

	Холбох нэгэн хадаас11

	 

	 

	Хуртай цагт

	Гэртэй төстэй

	Хуурай үед

	Шортой төстэй12. 

	 

	 

	Хөрст газарт гишгэлгүй

	Хөхрөх тэнгэрт нисэлгүй 

	Гүйсэн мөрөө үлдээлгүй 

	Гөвөлзөж явдаг гулдайхаа13 

	 

	 

	Нарийхан улаан хүүхэн

	Газар доор сууна

	Намирсан ногоон алчуур нь

	Газар дээр дэрвэнэ14.

	 

	 

	Өглөө урт

	Өдөр богино

	Орой тэлсээр

	Орчлонг бүрхэнэ15.

	 

	 

	Толгой нь төмөр

	Бие нь мод

	Сүүл нь чулуу16

	 

	 

	Уул шиг торолзож

	Ус шиг жирэлзэвч

	Хэлэх хэлбэргүй

	Барих биегүй17.

	 

	 

	Ахыг нь өдөр харна.

	Дүүг нь шөнө үзнэ18.

	 

	 

	Бэлчээр нутаг нь

	Мэлгэр хар

	Билчих сүрэг нь

	Мэргэн цагаан19

	 

	 

	Хоёр замыг холбож 

	Голын дээгүүр тэгнэнэ. 

	Хотойх ч үгүй зогсож 

	Хотол олонд тусална20.

	 

	 

	Эгч, дүү хоёр

	Эсрэг, тэсрэг нэртэй 

	Хоёулыг нь хамтад 

	Хоног гэж нэрлэнэ21

	 

	 

	Амандаа

	Аргамж чирч

	Тоононд

	Тор нэхнэ22.

	 

	 

	Тэсгэм өвөл

	Нүцгэн мөртөө

	Дэлгэр зун 

	Дээл нөмөрчихнө23.

	 

	 

	Өөрөө нэг хонхор

	Өөр дээр нь

	Мянган хонхор24

	 

	 

	Орой, өглөөгүй дуулаахай 

	Огцом доороо давхиахай.

	Газар, усгүй амьдраахай

	Ганган ногоон пагваахай25

	 

	 

	Өөрөө түүнийгээ

	Уншдаггүй мөртөө

	Өврөөрөө дүүрэн

	Номтой явдаг26

	 

	 

	Дагуул дээр нь суугаад 

	Даамал дээр нь тохойлдоно27.

	 

	 

	Анх төрөхдөө

	Амьгүй гарч

	Ахин төрөхдөө

	Амийг олж

	Хорвоод би

	Хоёр төрөв28.

	 

	 

	Тэртээ хол байвал 

	Туулайг ч гэсэн андахгүй.

	Дэргэд нь яг тулчихвал

	Уулыг ч гэсэн ялгахгүй29.

	 

	 

	Уртсаж ургавч

	Ургамал нэргүй30

	 

	 

	Дэлгэр зуны улиралд

	Хурдан хөлөг шиг жирийнэ.

	Тэсгэм өвлийн цагт

	Дардан зам шиг толийно31.

	 

	 

	Бяцхан Бямбаа

	Биеэсээ том дуутай32

	 

	 

	Үзмэрч байж 

	Өөрийгөө үздэггүй 

	Хоёулаа байж 

	Нэгийгээ хардаггүй33

	 

	 

	Далан давхар 

	Дээлийн дотор 

	Эрж хайвч

	Эзэн байдаггүй34

	 

	 

	Дугуй малгай өмссөн 

	Дун цагаан хүүхдүүд 

	Нов ногоон хивсэн дээр 

	Зун дугуйрч зогсдог35.

	 

	 

	Хэл нь хэвлээ цохино.

	Хэвэл нь дуудаж зарлана36

	 

	 

	Зун өвлийн

	Ганц дээлээ

	Зуун түмэн

	Гоёлоор чимж

	Он жилийн

	Эхэн болоход

	Айл бүрийн

	Хойморт заларна37

	 

	 

	Савласан сав нь 

	Байрандаа байхад 

	Саван дахь юм нь 

	Байнгад явдаг38

	 


ОНЬСОГОТ ШҮЛЭГ

	Оньсого шүлэг уншицгаая

	Онож зөв таацгаая

	 

	Адилхан ганц нэртэй

	Хорь гаруй дайчид

	Ижилхэн хувцсаараа ялгараад 

	Хоёр талаасаа давшина.

	 

	Өөдөөс сөргөх дайсандаа

	Бууж өгсөн нэг нь

	Өөр дээгүүрээ харайлгаад 

	Тулалдах талбараас хасагдана.

	 

	Үлдсэн дайчид нь давшицгааж 

	Урдах, хойдохоо хөнөөж 

	Өөрийн хилээс алсалж 

	Өрөөлийн нутагт давшсаар

	 

	Хүний нутгийн ард

	Хүрч очсон нэг нь

	Эргэж нэг хөлбөрөөд

	Эрхэм цол хүртэж

	 

	Дайтах талбар дээгүүр

	Энд тэндгүй харайж

	Даамай гавьяа байгуулах 

	Эрхэм баатар болно39.

	 


Тэмээ, морь, тэрэг

	Тэрсхэн жаахан хүүхдүүд

	Бүхэл хөрөнгө, албатаа

	Бүгдийг хаан жагсаахад

	 

	Нэгэн иргэн сондгойрч 

	Нийтийн дайныг эхэлнэ.

	Давшина, ухарна, хориглоно.

	Дайн тулалдаан ширүүснэ.

	 

	Хөрөнгө бодоор давахаар

	Хүч сорин тулалдаж

	Тэрэг, хүүхдээ олзлолцоно.

	Тэмээ морио булаалдана.

	 

	Эцэс сүүлдээ тэгээд

	Эзэн хаад руугаа довтлолцоно.

	Бултах замыг нь боож

	Бууж өгөхийг тулгалцана.

	 

	Тэмээ, морины замаас

	Зайлж зугтаж чаддаггүй. 

	Тэрэг хүүхдийн буудалд 

	Зай тавьж мэддэггүй

	 

	Эзэн хаантай гүрэн

	Ихийн их сүйрнэ.

	Хөрөнгө бод нь цөмөөр

	Хүний болж дүүрнэ

	 

	Хаан эзэн нь өөрөө 

	Хаашаа ч үгүй боогдоно.

	Харин тэр гүрнийхэн 

	Хамтдаа бууж өгцгөөнө40.

	 


Нисээд ирэхдээ ч

	Чимээ гарсангүй

	Нэвсийгээд хэвтэхдээ ч

	Дуу гарсангүй,

	Хөөрхий зайлуул

	Эцэслэх цагтаа л 

	Хүржигнэж шоржигнож

	Эгшиглэх юм даа41

	 


Хөлгүй байж,

	Сүнгэнэж ирээд

	Хэлгүй байж

	Хүнгэнэж гиншээд 

	Цоорхой бүгдээр 

	Шургаж орно.

	Ноорхой бүхнээр 

	Шүргэж гарна42.

	 


Шүүрдэж цэвэрлэвч 

	Арилгаж болдоггүй 

	Шүүрье гэвч

	Атгаж болдоггүй

	Цагаа болохоор

	Өөрөө явна 

	Чангааж татавч

	Доороо одно43.

	 


Чихтэй бүхэн

	Хашхирахыг нь сонсоод

	Нүдтэй бүхэн

	Хайж эрээд

	Нэг ч удаа

	Үзээгүй гэлээ

	Нэр түүнд

	Өгсөн билээ44.

	 


Ах, дүү

	Тавуул ихэрлэж

	Ав адилхан 

	Цагт төржээ.

	Нас сүүдрээрээ 

	Яг л ижилхэн ч 

	Нам өндрөөрөө 

	Ялгаатай ажээ. 

	Нийтээрээ нэг 

	Нэртэй гэсэн ч

	Нэг нэгээрээ

	Нэмэлт цолтой45

	 


Газар шороон биетэй ч

	Гал цог шиг гялалзана

	Тоотой хугацаанд давтагдан

	Томсож, багасаж харагдана.

	Та, бидэнд заримдаа

	Тахийж махийж ч үзэгдэнэ46.

	 


Дулаан халуун бие нь

	Нарны адил илчтэй

	Улаан шар цогцос нь

	Сарны ижил гэрэлтэй

	Хөөрөх далавчгүй гэсэн ч

	Тэнгэр өөд цоролзох жамтай.

	Хөл мөчгүй боловч

	Тэнэж гүйвэл аюултай

	Гэрэл цацарсан нүдтэй

	Гэдэсний хөндийдөө жолоотой

	Ардаа шүдээ чирч

	Урдаа бие нь явдаг

	Талаар тачигнаж гүйх нь

	Даяар олонд ачтай47

	 


Тээгээд явж болдог ч

	Тэврээд авч болдоггүй

	Ачаад явж болдог ч

	Атгаад авч болдоггүй48

	 


Таван хошуу малын тухай:

	 

	Нэг. 

	Хоёр хувин өрөм

	Нуруундаа хөмөрч үүрээд

	Хоол хүнс дутахад

	Нууцхан түүнээ шимж 

	Гурван сарын мацгийг ч 

	Гуниггүйхэн давах 

	Алтан шаргал орны 

	Хэнэггүйхэн аварга49

	 

	 

	Хоёр. 

	Талд байхыг нь ажвал 

	Тана сувд санагдана 

	Танай, манайгүй тоолбол 

	Тариа будаа бодогдоно. 

	Сав дүүрэн тос 

	Ардаа зүүчхээд алхана 

	Сайхан тэр тосонд нь 

	Амьтан бүхэн дурлана50.

	 

	 

	Гурав. 

	Дулаан саглагар дахаа 

	Гадагш нь харуулж нөмөрсөн 

	Тулалдах хурц жадаа 

	Гавал дээрээ зүүсэн 

	Хавар хаврын улиралд 

	Үнэтэй дээлээ тайлдаг 

	Халуун зуны туршид 

	Өтгөн сүүгээр дайлдаг 

	Сая живаа нөхдөө 

	Тэргүүлж явдаг зантай 

	Сарьдаг өндөр хясаанд 

	Тэмүүлж тоглодог удамтай51

	 

	 

	Дөрөв. 

	Цүзэг цүзэг алхана. 

	Цүлхэг цүлхэг шогшино 

	Сээр сэрвээ нь төвөлзөнө. 

	Бөөр сүвээ нь хүлхэлзэнэ. 

	Цөмөөр наадаж тоглохдоо 

	Цацагт ташуураа өргөж 

	Цаана наана дэвхцэцгээж 

	Цамнах бүжиг хийцгээнэ. 

	Нэг нь хэрвээ орилбол 

	Нийт даяараа сандарцгааж

	Дуу дуугаа авалцаад

	Дуулсан бүгдээр цугларцгаана52

	 

	Тав. 

	Ам хэлийг нь татвал 

	Нас сүүдрээ хэлнэ. 

	Алс холд аялбал 

	Яс чанараа таниулна 

	Эрийн гурван наадамд 

	Эртнээс аваад оролцсон 

	Хүрэмгүй холыг туулахад 

	Эрэмгий чадлаа гайхуулсан 

	Цэнгэл жаргалын магнайд 

	Сэнгэнэх шимий нь барьдаг 

	Хангал түүнийг байхад 

	Монгол хүн мохоогүй53

	 


ЗҮЙР, ЦЭЦЭН, СУРГААЛ ҮГС

	Цэцэн үг цээжнээс

	Цэцэг навч уулнаас.

	 

	“Ардын цэцэн үгээс”

	 

	ДӨРВӨН МӨРӨӨР

	 

	Эцэг эхээ

	Төө санахад

	Эх орноо

	Алд санах

	 

	Эхдээ муухай

	Үр байдаггүй

	Үрдээ муухай

	Эх байдаггүй

	 

	Мэдэхгүй мөртөө

	Мэлзэж зүтгэхээр

	Мэдэхийн төлөө

	Мэрийж чагнах

	 

	Голгүй газрын

	Горхи чимээтэй

	Уулгүй нутгийн

	Толгод бараатай

	 

	Сонсохыг хүсдэггүй бол 

	Дүлийгээс дор

	Уншихыг хүсдэггүй бол 

	Сохроос дор

	 

	Намбатай уянгалах

	Гургалдайн хоолойг

	Намгийн мэлхий

	Үнэлж үздэггүй

	 

	Бүргэд анд нисэхдээ 

	Бүдүүн оонод санаатай 

	Орой хоосон буцахдаа 

	Оготно, хулганад гэтээтэй

	 

	Авах цагтаа

	Оргимол булаг

	Өгөх үедээ

	Ширгэмэл булаг

	 

	Барьсан цүнх нь

	Баавгай багтам

	Багтсан ном 

	Халаасанд багадам

	 

	Өрөөлийг болохоор

	Өөлж бурах 

	Өөрийгөө гэхээр

	Хээлж ярих

	 

	Шинийг сэдэх

	Ховор дархан

	Хуучныг шүтэх

	Шавар бурхан

	 

	Орилоо муурын

	Амнаас мултраад

	Овт үнэгний

	Араанд өртөх

	 

	Гахай хүү нь

	Хадарлаа гэлээ ч

	Газар эх нь

	Гомдож яваагүй

	 

	Эрээн мяраан өнгөнд 

	Эдийн гангачууд сөгдөнө.

	Эрдэм номын ачид

	Эрхэм сайчууд шимтэнэ

	 

	Өрөөлийн

	Ямааны сүүл

	Өөрийн

	Хонины сүүлээс том

	 

	Нэгэн тэнэг

	Гай тарихад

	Нийт олонд

	Гарз нь ирэх

	 

	Хоттой сүрэгт

	Чоно ороход 

	Хохирлын их нь

	Ганц ямаатад

	 

	Намгийн усандаа

	Мэлхий дуучин!

	Намрын сардаа

	Царцаа дуучин!

	 

	Говийг үзээгүй цагт

	Голгүй элс санагдах

	Хангайг хараагүй үед

	Харанхуй манан бодогдох

	 

	Үнэг согтвол

	Сүүлээ бэлэглэхээс буцахгүй 

	Илжиг согтвол

	Чихээ дурсгахаас няцахгүй

	 

	Муур өөрийгөө

	Бард тооцно

	Бар өөрийгөө

	Арсланд тоолно

	 

	Галын дөлөнд

	Ган хатуужна

	Тэмцлийн галанд

	Хүн хатуужна

	 

	Тав сурахаар

	Сайхан амлах

	Тайвширч явтал

	Шалгалт эхлэх

	 

	Гараа өргөөд

	Гозон шомбон

	Гарч ирээд

	Нугжий, түгжий

	 

	Үг хэл нь

	Өртөөгөөр холдох 

	Үзсэн хичээл нь

	Цүнхэндээ хоцрох

	 

	Сайн нөхөрт

	Итгэлээ өгөх

	Саруул хөгжилд 

	Зүтгэлээ нэмэх

	 

	Унших гээд

	Хэвтэх нь түрүүлэх 

	Хэвтэж эхлээд

	Унтах нь түрүүлэх

	 

	Хийлцээгүй байж

	Хишиг горьдох

	Ажиллаагүй байж 

	Ашиг горьдох

	 

	Ажилгүй сурагчийн

	Хэсэх их

	Ижилгүй шувууны 

	Нисэх их

	 

	Биеэ магтагчийн

	Би олон

	Бэрхшээлд сөгдөгчийн

	Чи олон

	 

	Үнээ малаа

	Мартаж балрах

	Өрөм таргаа

	Санаж гэмших

	 

	Баян гэвэл

	Эрдэм ном

	Баялаг гэвэл

	Эх орон

	 

	Цэнгэг агаарт

	Цээж уужуу

	Цэвэр суухад

	Гэр уужуу

	 

	Сайн сурагч

	Шамдаж давтах

	Саар сурагч

	Сандарч тэвдэх

	 

	Айл гэрийн дотор 

	Ухаант мэргэд өсдөг 

	Ачит эхийн хэвлийд 

	Хатан баатар төрдөг

	 

	Өглөөний наран хөөрөхөд 

	Өвсний шүүдэр дэгдэнэ 

	Өндөр нэр буурахад 

	Өнгөний нөхөд зугтана

	 

	Ээжийн элбэрлийг

	Хэмживч баршгүй

	Аавын ачлалыг

	Хэлэвч дуусашгүй

	 

	Хавьгүй урт

	Шат өөд өгслөө ч 

	Хамгийн доод 

	Гишгүүрээс эхэлдэг

	 

	Мунхаг хулгана 

	Мууртай найзархах

	Хэнхэг туулай

	Бартай түнширхэх

	 

	Хоолны өрөөнд

	Ээж нь бөвтнөх 

	Хоймрын ширээнд

	Өөрөө бувтнах

	 

	Оёж чадахгүй

	Гоёж мэдэх

	Олж чадахгүй

	Голж мэдэх

	 

	Эрх чөлөөгүй

	Боол явснаас

	Эрэлхэг тэмцэлд

	Босоод үхэх

	 

	Тэгийн хэрэгтэйг

	Тоо мэддэггүй

	Цэгийн ашигтайг

	Үсэг ойлгодоггүй

	 

	Ухаант багш нь

	Ухуулж сургахад

	Ухваргүй сурагч

	Уурлаж минчийнэ

	 

	Үдийн газар

	Ганцаар давхихаар 

	Өдрийн газар

	Хамтаар шогших

	 

	Муу гөрөөч

	Мөндлийн анд

	Муухан сурагч

	Гурвын тоонд

	 

	Мэлхий 

	Намгаа тойрчхоод 

	Дэлхийг тойрлоо гэж

	Өглөө, үдэшгүй гуагчина

	 

	Илжиг, эвэр мөрөөдсөөр

	Эцэж үхэх

	Туулай, туурай хүссээр 

	Турж үхэх

	 

	Бурууг дагаж

	Уруу өнхрөхөөр

	Өөрийн мэдлээр

	Өөдөө мацах

	 

	Чоно зүүдэндээ

	Хонь үзэх

	Чогчиго зүүдэндээ

	Зурам унах

	 

	Жигүүртэн болох гэж

	Тахиа шиг нисэхээр 

	Жирийн нэг

	Туулай шиг дэгдэх

	 

	Анчин хүн

	Ууландаа гярхай

	Малчин хүн

	Хотондоо жархай

	 

	Хөдөө талдаа

	Малчин жаргалтай

	Хөхрөх тэнгистээ

	Загасчин жаргалтай

	 

	Гэр зуурын ажлыг

	Сурч мэдэх чухаг

	Ойр зуурын зүйлийг ч 

	Судалж унших нь чухал.

	 

	Үнээгээ саахдаа 

	Манайхан гэж дуудах 

	Өрмөө юүлэхдээ

	Танайхан гэж дуулдах

	 

	Цаасан талбайд

	Нэрээ мэдэхгүй байхаар

	Цасан талд

	Гэрээ мэдэхгүй төөрөх

	 

	Амьдрал гэдэг

	Дэлгэр баян

	Амьдрах гэдэг

	Жаргал буян

	 

	Талд тарьсан

	Тариагүй бол

	Таваг дүүрэн

	Талхгүй гэдэг

	 

	Ойгоосоо зугтсан

	Онгиргон баавгай

	Ижлээсээ салсан

	Ишигнээс өөрцгүй

	 

	Зуур чөлөөгүй

	Шаазгай шиг шахтнахаар 

	Зундаа ганц

	Хөхөө шиг донгодох

	 

	Аюулт сум

	Нэгийг алах

	Ариун үнэн

	Бүхнийг ялах

	 

	Сэргэлэн оюун

	Эрдэмгүй бол

	Шимт хөрс

	Усгүйтэй адил

	 

	Сүүлгүй үхэр

	Оодгонож хэчнээн давхивч 

	Сүвээ дэх ялаагаа

	Огтхон ч үргээж чаддаггүй

	 

	Аав аа! Ээж ээ! гэсээр

	Эх хэлээ сурдаг

	«А, Б»-гээс эхэлж 

	Эрдэмт мэргэд төрдөг.

	 

	Нөхрийн сайн нь

	Үгэндээ биш

	Чихрийн сайхан нь

	Цаасандаа биш

	 

	Өргөн говио

	Үзээгүй хүн

	Өнөр нутгийнхаа

	Уудмыг мэддэггүй

	 

	Бэлхнийг харвал

	Балрахын байранд

	Бэрхийг туулбал

	Баатрын барианд

	 

	Ямааны эвэр

	Яг адилгүй

	Тэмээний бөх

	Тэгш тэнцүүгүй

	 

	Шижир нарны

	Туяагүй бол

	Шилэн гэгээвч ч

	Гэрэлгүй бүрэнхий

	 

	Мандах наран

	Түмэн уулыг давах

	Манлай сайчууд

	Буман бэрхийг туулах

	 

	Уулсыг давж

	Уулсын цаадхыг үзнэ

	Усыг гаталж

	Усны тэртээг мэднэ

	 

	Хэсүүлчийн гуталд

	Зан тавиулахын зав олддоггүй 

	Хэрүүлчийн хошуунд

	Унд уухын чөлөө олддоггүй

	 

	Оготно хулгана 

	Нүхэндээ байхдаа 

	Овт үнэгтэй 

	Тулалдана гэдгээ

	 

	Хонь ямаа

	Хотондоо орохоороо 

	Хомхой чонотой 

	Үзэлцэнэ гэдгээ

	 

	Өнгө гадар нь

	Тос өөх шиг

	Үнэн чанар нь

	Мөс, цас шиг

	 

	Тээрмийн илжиг

	Тэнхээ сууна

	Тэжээсэн илжиг 

	Гүзээ сууна

	 

	Эхний цасны

	Хүйтэн их ч

	Идэр есийг 

	Сануулах ачтай

	 

	Онгиргон сагсуу

	Хүндээ барах

	Ойворгон зант

	Нэрээ барах

	 

	Гангаас халширч

	Бороо хүсэвч

	Ганцхан өдрийн 

	Бүрхгээс бэрхшээх

	 

	Айрагийн нь амтыг 

	Магтаж балгах 

	Адуучны нь нэрийг

	Мартаж балрах

	 

	Нуурын нь зэгс

	Исгэрч шуугивч

	Нугас галуу нь

	Үргэж нисдэггүй

	 

	Хомхой чоно

	Ойдоо зугтдаг ч

	Хонины бэлчээрийг 

	Орхисон удаагүй

	 

	Бүргэдийн жигүүрийг 

	Хэрээ гуйгаад

	Бүл нь дутаж

	Хээр хонох

	 

	Ээжийн ачийг

	Хариулж бардаггүй 

	Ээлжийн амралтаар 

	Харилгүй болдоггүй

	 

	Алган дээр тавихад 

	Тарианы үр жижиг ч

	Арвин талыг бүрхэх 

	Далдын увдис нуугддаг

	 

	Үүлэн хөшиг нөмрөвч 

	Өнгөт наран мөхөөгүй 

	Үлэмж саад тохиолдовч 

	Үнэн сайчууд мохоогүй

	 

	Баавгайг буцаад

	Ойдоо явчихаар 

	Барилдах зоригтой

	Оготно олширдог

	 

	Хаа, хаагүй 

	Цалгидаггүй аваас

	Хар ус

	Чандмана үнэтэй

	 

	Халиун бугын

	Сайхныг шагшихад

	Сарлаг түүнтэй

	Садан болчихдог

	 

	Тэмээ,

	Тэнгийнхээ ачаанд зэмгүй ч

	Тэрийгээ

	Тэнхээтэйд тооцож яваагүй

	 

	Шөнийн харанхуй,

	Харанхуйгаараа төгсдөггүй,

	Сүүн цагаан өдөр

	Халаа нь болж ирдэг

	 

	Бөжин туулайг

	Арслан гэж цолловч

	Бүтэлгүй хулчгарыг нь

	Арилгаж чадаагүй

	 

	Хэрээ,

	Өдөө хар гээд

	Хээнцэр тогосын

	Өдөөр сольдоггүй

	 

	Ундраа мөнхийн

	Булаг аваас

	Уулаар ч дарсан

	Булагдах нь үгүй

	 

	Аварга сайчуул

	Нэгэн орноо тодорч

	Алдар суу нь

	Түмэн гүрнээ түгдэг

	 

	Тэнхээт баавгайтай

	Хүчээ сорилцоход

	Тэр дэвжээнд

	Хорхой хохирох

	 

	Хангайн модноос

	Сөрвөгөр гишүү нь

	Хамгийн түрүүн

	Сүхэнд өртдөг

	 

	Төрсөн бие

	Алс харьд аялахад

	Төрөлх нутгаа

	Алаг зүрхэндээ тээдэг

	 

	Тээрмийн илжигний

	Урагшгүйг хэлэхэд

	Тэртээ говийн

	Хулантай барьцах

	 

	Хөеө аваагүй

	Гэнэн хулгана

	Хөхөө өвөл

	Гэмших нь оройтох

	 

	Үүрнээсээ салсан

	Өдөт шувуухай

	Өр зүрхэндээ

	Мөнхийн шархтай

	 

	Хийсэж яваа

	Хамхуул өөрийгөө

	Нисэж яваа

	Хараацайн дайтай боддог

	 

	Түмэн олон гэдэг

	Хэмжишгүй лут хүч

	Түүх шастирыг бүтээгч 

	Хэлэлцэшгүй бат дархан

	 

	Хурын дусал шимэгдэж 

	Түмэн байгаль сэргэнэ 

	Хөдөлмөрийн дусал нэмэгдэж 

	Түүхийн хуудас эргэнэ

	 

	Хүн гэдэг нэр 

	Богинохон ганц, үг ч 

	Эн зэрэгцэх зүйлгүй 

	Ертөнцийн дээд эрдэнэ

	 

	Намын сургаал агуу уудам

	Номын сургамж гүн уужим 

	Биеэ үүгээр зэвсэглэсэн хүн 

	Бэрхшээлд хэзээ ч сөгддөггүй юм

	 

	Эцгийн атгаж явсан 

	Хуйвт уургыг гандуулбал

	Эр болж мэндэлсний

	Хувь тавилан хайран

	 

	Тос дааж шаргалтсан 

	Ээжийн саалийн хувинг 

	Ус зөөж гүйлдсэн 

	Эгэл сав болгомгүй

	 

	Тэнгэрийн нар тунгалагхан 

	Тэргэл сар өнгөлөгхөн 

	Үүний алинаас ч яруухан 

	Хүний оюун саруулхан

	 

	Хов зөөгч

	Шаазгайн хавийнхан

	Эв зүйг 

	Сахихад хэцүүхэн

	 

	Маажиг мөрөөсөө

	Баавгай ичивч

	Майга хөлийнхөө

	Гэмийг ойлгодоггүй

	 

	Ухаангүй төөрсөн

	Толгой байхаас

	Урагшгүй төрсөн

	Гар байдаггүй

	 

	Араатан чонын

	Амьдарч орогнох

	Аглаг ойнхон

	Амгалан байдаггүй

	 

	Өндөр уулсыг

	Сөрөн давснаар

	Өргөн хорвоог

	Наран гийгүүлдэг

	 

	Цогийг үлээвэл

	Дөл бадарна

	Нурмыг үлээвэл

	Үнс бутарна

	 

	 

	ХОЁР МӨРӨӨР

	 

	Солир бух

	Сохор талаасаа айдаггүй

	 

	 

	Ховлосон амыг зэмлэхээс

	Сонссон чихийг зэмлэдэггүй

	 

	 

	Хичээл гэвэл урвалзана

	Хэрүүл гэвэл өрвөлзөнө.

	 

	 

	Муу мод гэлээ ч

	Муна хийх яртай

	 

	 

	Тэсвэртэй байж сурах

	Тэвчээртэй байж ялах

	 

	 

	Долоон амаар идэх

	Доголон хөлөөр явах

	 

	 

	Өөрийн морио үүрчхээд 

	Өрөөлийн моринд сундалдах

	 

	 

	Хоёр өдөр ухасхийх 

	Хорин өдөр ухарсхийх

	Эргүүлж унших нь яруухан

	Эргээд хэлэх нь маруухан

	 

	 

	Амссаар амссаар архичин 

	Асаасаар асаасаар тамхичин

	 

	 

	Яриа ихэсвэл яршигтай 

	Ялаа ихэсвэл уршигтай

	 

	 

	Сэтгэл санаанд үзүүргүй 

	Шинжлэх ухаанд төгсгөлгүй

	 


АМЬТДЫН ТУХАЙ ШОГ

	Хов, заль хоёроор

	Хоол олдог өнгөрчээ

	 

	(Ж. Дашдондогийн шүлгээс)

	 

	ШҮҮМЖЛЭЛ СӨРӨГЧИД

	 

	Саяхан амьтдын онц зөвлөгөөн болж алдаа дутагдлаа дүгнэн ярилцаж, өргөн шүүмжлэл тавьжээ. Энэхүү зөвлөгөөн дээр гарсан шүүмжлэлийн мөрөөр, дутагдлаа засаж, хариугаа ирүүлэхийг зарим амьтдад мэдэгдэж илгээлт явуулахад амьтад шүүмжлэл сөрсөн хариу өгсөн байна. Тэд ямар хэлбэрээр шүүмжлэлийг сөрж байгаа нь хүүхэд та нарт аяндаа ойлгогдох биз.

	 

	I

	Баавгай:

	Тэнхээ чадал ихтэйг минь 

	Олон даяараа андахгүй 

	Тэглээ гэсэн ч намайг 

	Онгирч явсныг үзээгүй

	 

	II

	Үнэг:

	Зальтай гэж намайг 

	Заан шүүмжилснийг сонссон!

	Усан хавдар толгойт

	Уран арганад минь атаархаж л дээ!

	 

	III

	Хулгана:

	Сав шуудай урдаг гэж 

	Шаазгай хүртэл шахтнасан нь

	Өөдгүй жаахан болохоор л

	Өөчилж байгаа нь тэр биз!

	 

	IV

	Илжиг:

	Тээрмийн илжиг хариуцлагагүй гэж 

	Тэнхээ мэдэн хашхирцгаахаар 

	Удаалгүй намайг халаад аль!

	Ус зөөсөн ч ажил байна.

	V

	Чоно:

	Хонь хулгайлах зорилготой 

	Хот руу мяраасан удаагүй 

	Нойртой малчныг шалгах гэтэл 

	Нохой намайг гүжирдсэн юм.

	VI

	Нохой:

	Шуургатай ганц шөнө

	Шургаад хэвтсэн төдийд

	Хот муу манадаг гэж

	Хонины хэлснийг хүлээхгүй

	VII

	Үхэр:

	Зуны сайхан улиралд

	Сүүгээ өгсөн юм чинь

	Зутарч ядарсан үедээ

	Өвс руу нь ороход яадаг юм бэ!

	VIII

	Ухна:

	Хэвтэр булаалдаад байсан

	Ишгийг мөргөсөн нь буруу бол

	Эвэр зүүж төрсний

	Идийг хэзээ үзэх юм бэ!

	 


НОМЫН «АШИГ»

	Ном, дэвтэр хэрэгтэй! гэж

	Тахиа шувууг хашхирахад

	Ноохойлж зөөхөд ашигтай! гэж

	Талын хулгана шувширчээ

	 


ЛАВЛАСАН АСУУЛТ

	Саяхан амьтдын цуглаан болж

	Сансарт нисэх санал авчээ

	Хонь тэнд бий юу? гэж

	Хомхой чоно яаран лавлажээ.

	 


ЧОНЫН ҮНСЭЛТ

	Хангайн саарал «нохой»

	Хонийг үнсье! гэжээ

	— Хаана минь үнсэх вэ? гэхэд нь

	Хоолойг нь заагаад архирчээ

	 


МУУРЫН ХАЙР

	«Хулганад би хайртай» гэж 

	Эрээн муурын өгүүлэхийг 

	Хулгар тарвага сонсоод, 

	Тэр муураас лавлаж:

	— Чухам юунд нь хайртайгаа 

	Цохолж хэлээч! гэхэд нь

	— Чухал л зүйлийн нэг дээ! гээд 

	Цодгор гэдсийг нь заасан гэнэ.

	 


ХУЛАН ИЛЖИГ ХОЁР

	Хулан:

	— Дэлдэн чигтэй илжиг минь! 

	Тээрэмд эргээд яана вэ? 

	Уруу царайлж цүзийгээд 

	Ус зөөгөөд яана вэ? 

	 

	Илжиг:

	— Овьёос тариа өгдөг 

	Ачтай тустай эзэндээ 

	Орилохоос цааш бараагүй 

	Амьсгаат амьтан харагдах уу?

	 


АГСАРСАН ТУУЛАЙ

	Хөвчийн муу хүрэн баавгайн

	Хүч тэнхээтэй ч гайгүйхэн байна 

	Хэн нь чадалтайгаа үзэлцэх юм бол 

	Хэмх шидчихсэн ч юмгүйхэн байна

	 

	Би л даруухандаа ингэж явдгаас 

	Бяраар ч баавгайгаас дутахгүй шүү! 

	Худлаа гэж та нар мэлзвэл

	Хулчгар баавгайгаа дагуулаад ир!

	 

	Ирүүт нь би шүүрч бариад

	Сүр омгийг нь дараад үзүүлье!

	Хүрүүтээ тэгээд өргөж шидээд

	Нэр алдрыг нь унагаад өгье! гэж

	 

	Тэнхээт баавгайг ойдоо байхад нь 

	Дэлдэн туулай хашхирч явжээ. 

	Өчүүхэн оготнын нүхэн дээр дэвсэлж 

	Өдөржингөө агсарч гарчээ.

	 

	«Өнөө баавгай чинь ирлээ шүү» гэж 

	Үнэг чихэнд нь сэмхэн шивнэтэл

	— Орой болчихлоо тэрнээс ч... гэнгүүт 

	Бараа сураггүй зугтаж оджээ

	 


УНАГАНЫ ЯНЦГААЛТ

	Саарал зүсмийн унагатай

	Буурал гүүгээ уналаа

	Саахалт хиртэй ч хоцролгүй

	Саарал унага нь дагав.

	 

	Ийн...ха...ха.„гэж

	Унага нь нэг янцгаахдаа

	Энхрий үр чинь эцээд байна

	Ээж ээ! та хүлээгээч гэв.

	 

	Ийн.. ха.. ха.гэж

	Ээж нь хариу янцгаахдаа

	Эзнийхээ аяыг дагахаас

	Ээж нь хүлээж болохгүй ээ! гэв.

	 

	Ийн... ха.. ха...гэж

	Унага нь дахин янцгаахдаа

	Хонгор үр дээ ээж минь

	Хоёр мөөмөө хөхүүлээч! гэв.

	 

	Ийн... ха.. ха...гэж

	Ээж нь хариулж янцгаахдаа

	Уяан дээр л сойгдохуйд 

	Энхрий үр минь хөх дөө! гэв.

	 

	Ийн... ха.. ха...гэж

	Унага нь ахин янцгаахдаа 

	Ээж ээ! би эцээгүй ээ!

	Мөөмөө хөхнө, тийм ээ! гэв.

	 

	 

	

	Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

